
An Iontróid 
Salm 95: 3-4

Insígí glóir an Tiarna i measc na gciníocha 
agus a éachtaí i measc na bpobal go léir; 
óir is mór é an Tiarna agus is díol mór molta é.

Gníomh Aithrí
A Thiarna Íosa, tháinig tú chun na ciníocha a 
chruinniú le chéile i síocháin ríocht Dé. 
A Thiarna, déan trócaire.

Tagann tú i mbriathar agus i sacraimint chun 
sinn a neartú sa naofacht: 
A Chríost, déan trócaire. 

Tiocfaidh tú faoi ghlóir le slánú do phobal: 
A Thiarna, déan trócaire. 

Go ndéana Dia uilechumhachtach trócaire 
orainn, go maithe sé ár bpeacaí dúinn agus go 
dtreoraí sé chun na beatha síoraí sinn.  

An Chomhurnaí
A Dhia ar thoil leat go mbeadh d’Eaglais  
ina sacraimint shlánaithe do na ciníocha go 
léir ionas go mairfeadh saothar slánaitheach 
Chríost  go dtí deireadh na n-aoiseanna, 
spreag croíthe d’fhíréan agus deonaigh go 
mothóidh siad go bhfuil siad á ngairm le 
breis práinne chun an chruthaíocht uile a 
shlánú ionas go n-éireoidh is go bhfásfaidh 
as na pobail go léir aon chlann amháin agus 
aon phobal amháin duitse.

Trínár dTiarna Íosa Críost do Mhac, a 
mhaireann agus a rialaíonn leatsa in 
aontacht an Spioraid Naoimh, ina Dhia, trí 
shaol na saol.  

LIOTÚIRGE AN BHRIATHAIR

An Chéad Léacht 
Íseáia 45:1, 4-6

Is amhlaidh seo a labhraíonn an Tiarna lena 
ungthach, Cíoras, an té ar rug sé ar láimh dheis 
air chun na ciníocha a leagan ina fhianaise agus 
claíomhchrios na ríthe a scaoileadh ó chéile; 
chun na comhlaí a bhriseadh roimhe isteach 
ionas nach mbeidh na doirse dúnta níos mó. Is 
ar mhaithe le mo ghiolla Iacób agus le hIosrael, 
mo rogha, a ghlaoigh mé i d’ainm ort, ag tabhairt 
gradaim duit agus gan aithne agat orm. Is mise 
an Tiarna; níl m’athrach eile ann; ach mise 
amháin, níl aon dia ann. Gan aithne agat orm, tá 
tú i mbun airm agam ionas go mbeidh a fhios ó 
éirí go luí na gréine gur neamhní an uile rud ach 
mise amháin.”

Briathar an Tiarna.

SALM 
95(96):1, 3-5, 7-10

Freagra: Tugaigí don Tiarna glóir agus cumhacht.

1. Canaigí amhrán úr don Tiarna; 
canaigí don Tiarna, a thíortha go léir. 
Insígí a ghlóir i measc na gciníocha; 
agus a éachtaí i measc na náisiún. (Fr)

2.  Is mór é an Tiarna; is díol molta é; 
is díol eagla thar na déithe go léir é. 
Ní dada iad déithe na gciníocha; 
ach is é an Tiarna a rinne na flaithis. (Fr)

3.  Tugaigí don Tiarna, a chlanna na gciníocha; 
tugaigí don Tiarna glóir agus cumhacht. 
tugaigí don Tiarna an ghlóir is dual dá ainm; 
tugaigí bhur dtabhartais libh isteach ina 
chúirteanna. (Fr)

Is féidir an t-aifreann  
seo a úsáid ar Dhomhnach 

na Misean. 

Aifreann Domhnach na Misean 

4.  Tugaigí adhradh don Tiarna in éide naofa; 
bí ar crith ina láthair a dhomhan uile. 
Fógraígí do na ciníocha: “Tá an Tiarna ina 
Rí.” tabharfaidh sé breith chóir chothrom 
ar na náisiúin. (Fr)

An Dara Léacht 
1 Teasalónaigh 1:1-5

Pól agus Silveánas agus Tiomóid ag beannú 
d’eaglais na dTeasalónach, i nDia an tAthair 
agus sa Tiarna Íosa Críost.  Grásta chugaibh 
agus síocháin.  Ní stadaimid ach ag gabháil 
buíochais le Dia mar gheall oraibh uile agus 
ag cuimhneamh oraibh gan staonadh inár 
n-urnaithe.  Cuimhnímid i láthair Dé, ár nAthair, 
ar a bhríomhaireacht atá bhur gcreideamh, 
ar a dhícheallaí atá bhur ngrá agus ar a 
sheasmhacht atá bhur ndóchas as ár dTiarna 
Íosa Críost.  A bhráithre, a bhfuil gnaoi Dé 
oraibh, tá a fhios againn mar a roghnaigh sé 
sibh;  mar ní le briathra béil amháin a tháinig 
ár ndeascéal chugaibh ach le cumhacht agus 
le lándeimhniú an Spioraid Naoimh. Agus tá a 
fhios agaibhse mar a thugamar ár saol, fad a 
bhíomar in bhur measc, ar mhaithe libh.

Briathar an Tiarna.

Comhgháir An tSoiscéil 
Eoin 17:17

Alleluia Alleluia  
Déan iad a naomhú san fhírinne. 
Is fírinne do bhriathar. 
Alleluia

An Soiscéal
Sliocht as an Soiscéal naofa de réir N. Matha  
22:15-21

San am sin d’imigh na Fairsínigh ag déanamh 
comhairle le chéile chun go mbéarfaidís i 
ngaiste ar Íosa sa chaint, agus chuireadar 
a ndeisceabail féin chuige mar aon leis na 
Héaródaigh chun a rá leis: ‘A Mháistir, tá a 
fhios againn gur fear fírinneach thú agus go 
múineann tú slí Dé san fhírinne gan beann 
agat ar dhuine ar bith agus gan féachain 
do phearsa seachas a chéile. Abair linn do 

bharúil, mar sin: An dleathach cáin a íoc le 
Céasar nó an mídhleathach?’ Ach bhí a fhios 
ag Íosa an mhallaitheacht a bhí iontu agus 
dúirt: ‘Cad ab áil libh ag baint trialach asam, 
a bhréagchráifeacha? Taispeánaigí bonn na 
cánach dom,’ agus shín siad déanar chuige. 
Dúirt sé leo: ‘Cé hé arb í seo a íomhá agus a 
inscríbhinn?’ ‘Céasar,’ ar siad leis. ‘Maith go 
leor,’ ar seisean leo, ‘íocaigí le Céasar na nithe 
is le Céasar agus le Dia na nithe is le Dia.’

Soiscéal an Tiarna.

Guí an Phobail
Ceiliúraí: Is é grá Chríost a chruinníonn mar 
phobal sinn ar Dhomhnach Domhanda seo na 
Misean  ionas go ndéanfaí sinn a athnuachan 
tríd an gceiliúradh agus ionas go gcuirfí beocht 
úr inár gcreideamh, agus inár dtiomantans, do 
scaipeadh an tSoiscéil go dígeann an domhain, 
agus, ar an ábhar sin, guímis chuig ár nAthair 
grámhar.

1. Dár nAthair Naofa, An Pápa Proinsias: go 
leana sé air ag aoireacht, ag maoirsiú agus 
ag athnuachan an tréada  faoina chúram. 
A Thiarna, éist linn. 
A Thiarna, bí ceansa agus éist linn.

2. Do mhisinéirí: fir agus mná le creideamh 
atá tar éis a dtíortha dúchais a fhágáil 
le bheith ina bhfinnéithe ar an Soiscéal i 
ngach cearn den domhan, go bhfaighe an 
Eaglais Uilíoch treoir, don deisceablacht 
mhiseanach, óna ndea-shampla de ghrá 
agus de thrócaire. A Thiarna, éist linn.  
A Thiarna, bí ceansa agus éist linn.

3. Don Eaglais go léir ar misean sa domhan: 
go seola ár gcreideamh in Íosa Críost 
críostaithe chun a bheith fial lena mbuanna 
d’fhonn cumainn shlánaitheacha bheo a 
chruthú le daoine eile. 
A Thiarna, éist linn.  
A Thiarna, bí ceansa agus éist linn.

4. Do dhaoine óga atá ag machnamh ar a 
ngarimeacha beatha: go bhfreagraí mórán 
daoine óga an ghairm le bheith ina misinéirí 
A Thiarna, éist linn. 
A Thiarna, bí ceansa agus éist linn.



5. Don phobal atá cruinnithe le chéile anseo: 
go dtuga ár dtacaíocht inniu do scaipeadh 
an tsoiscéil go comaoin níos dlúithe 
sinn lenár ndeartháireacha, agus lenár 
ndeirfiúracha, ar fud an domhain.  
A Thiarna, éist linn.  
A Thiarna, bí ceansa agus éist linn.

6. Do phobail chreidimh sna críocha i gcéin, 
go háirithe dóibh siúd atá ag fulaingt 
géarleanúna: go n-aithneofaí a gcearta 
daonna, a gcomhionannas agus a saoirse 
reiligiúnach.  
A Thiarna, éist linn. 
A Thiarna, bí ceansa agus éist linn.

7. Do mhisinéirí nach maireann agus dár 
mairbh go léir: go gcuire Dia fáilte rompu 
isteach i solas a Ríochta.  
A Thiarna, éist linn. 
A Thiarna, bí ceansa agus éist linn.

Ceiliúraí: A Dhia, ár nAthair grámhar, chuir tú 
do Mhac inár measc chun do phlean iontach 
don slánú a fhoilsiú. Ar Dhomhnach Domhanda 
seo na Misean, cuir amach mar mhisinéirí ar 
lúcháir an tsoiscéil sinn chuig na daoine a 
mbuailimid leo. Seo é ár nguí chugat trí Chríost 
ár dTiarna. Amen.

LIOTÚIRGE NA hEOCAIRISTE

Os cionn na nOfrálacha
Glac, a Thiarna, le tabhartais na hEaglaise 
impíche agus, arna nglacadh go dté siad suas 
I láthair do mhórgachta faoi mar ab ionúin leat 
an pháis ghlórmhar a d’fhulaing do Mhac ar son 
shlánú an domhain go léir.

Eisean a mhaireann agus a rialaíonn trí shaol 
na saol.

Paidir Eocairisteach ar son 
Riachtanas Éagsúil III  (Leabhar Aifrinn 
Rómhánach pp. 786 ff) 

Is ceart agus is cóir dúinn, do deimhin, is cuí 
agus is tairbheach buíochas a ghabháil leat de 
shíor agus i ngach áit, a Athair naofa, a Thiarna 
neimhe agus talaimh trí Chríost, ár dTiarna.

Óir trí Bhriathar chruthaigh tú an domhan agus 
rialaíonn tú an uile ní le cothromas.

Thug tú an Briathar i gcolainn dhaonna dúinn 
mar idirghabhálaí; is é a labhair do bhriathra 
linn agus a ghlaoigh orainn len é féin a leanúint. 
eisean an tslí a thugann sinn chugatsa; eisean 
an bheatha a líonann sinn le háthas.

An cine daonna a chruthaigh tú chun glóire 
d’ainm, bailíonn tú in aon teaghlach amháin iad, 
trí do Mhac agus iad fuascailte le fuil a chroise 
agus sínithe le séala an Spioraid Naoimh.

Dá bhrí sin, fógraímid do ghlóir anois agus go 
deo mar aon leis n hAingil go léir ag glaoch os 
ard I gceiliúradh gliondrach:

Is Naofa, Naofa, Naofa thú…

An Chomaoineach  Salm 116:1-2

Molaigí an Tiarna, a chiníocha uile; molaigí 
le chéile é, a phobal go léir; óir deimhníodh 
a thrócaire orainn agus maireann fírinne an 
Tiarna go brách.

An Iarchomaoineach
Go ndéana ár bpáirt I do bhéile sinn a naomhú,  
impímid ort, a Thiarna, ionas go nglacfaidh 
gach cine go lúcháireach trí shacraimint 
d’Eaglaise an slánú a chuir do Mhac Aonghine I 
gcrích ar an gcros. Trí Chríost ár dTiarna.




